
 

 

 

 

 

 

Komunikadu Imprensa 

 

Timor-Leste tenke publika relatóriu EITI 2012 nian ho format disagregadu 

Core Group for transparency (CGT), nudár grupu koligasaun sosiedade sivíl ne’ebé estabelese iha tinan 

2005 atu hala’o knar nudár rede servisu atu promove transparénsia iha Timor-Leste.  

Iha tinan 2012 liu ba, Timor-Leste konsege publika nia relatóriu EITI ba 2010 no 2011 ho format disagregadu 

hafoin TL-EITI MSG nian, liu-liu Sosiedade Sivíl no Governu konkorda bá format refere. Maske iha tempu 

ne’ebá, Kompañia petróleu sira nafatin lakohi atu iha formatu relatóriu ida ne’ebé disagregadu ne’e.  

Iha tinan ne’e, públiku tomak hein hela atu hare relatóriu EITI ba 2012 nian, no espera katak TL-EITI MSG 

nian tomak sei la’o tuir format relatóriu anterior nian no mós Padraun foun ba EITI nian ne’ebé foin lalais 

ne’e deside globalmente. 

Infelizmente, daudauk ne’e ami hare iha indikasaun katak kompañia mina-rai sira iha TL-EITI MSG nian 

kontinua lakohi suporta atu relatóriu EITI ba 2012 nian mai ho format disagregadu. Kompañia mina-rai sira 

lakohi atu publika sira nia dadus pagamentu nian tomak ho detallu no prefere format agregadu ida ne’ebé 

hatudu pagamentu ho jerál de’it. Ami hanoin katak ida ne’e nudár derrota ida hosi vontade kompañia mina-

rai sira atu promove transparénsia iha indústria ekstrativa ida ne’ebé sira sadere ba.  

La’ós ona segredu katak korrupsaun, uzu sala ba osan povu nian, estragu ambientál iha indústria ekstrativa 

nian akontese bainhira parte ida hosi Kompañia, Governu ka sosiedade sivíl sira lakon sira nia vontade atu 

asegura transparénsia no kontabilidade.   

Tanba ne’e, ami hosi Core Group for Transparency husu: 

1. Atu TL-EITI MSG nian hodi aselera lalais prosesu aprovasaun format relatóriu EITI nian ne’ebé 

disagregadu atu nune’e bele hahú prepara relatóriu EITI 2012 no halo publikasaun antes loron 31 

Dezembru 2014 hodi nune’e Timor Leste bele asegura nafatin nia statute nudár Nasaun kompridor. 

2. Ba Kompañia extrativa sira atu iha vontade di’ak hodi promove transparénsia no kontabilidade iha sira 

nia prosesu pagamentu sira ne’ebé sira halo durante periodu relatóriu nian. Vontade di’ak sei ajuda 

moris di’ak nasaun nian ba futuru.  

3. Kompañia petróleu sira atu tau as interese nasaun no povu Timor-Leste ne’ebé sai na’in ba riku-soin 

petróleu no gas, no asegura benefísiu povu Timor-Leste nian tuir padraun foun EITI nian. 

4.  Husu ba Ministériu Petróleu no Rekursu Minerais atu formula lalais lei EITI nian hodi bele regula 

prosesu formulasaun relatóriu EITI nian iha Timor-Leste, hodi nune’e bele asegura publikasaun 

relatóriu EITI ho padraun transparénsia iha jestaun mina-rai, gas no rekursu naturais seluk.  

